MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 21

L-Erbgħa, 3 ta’ Marzu 2021

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.50 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Onor. Karol Aquilina, l-Onor. Glenn Bedingfield, l-Onor. Claudette Buttigieg, l-Onor. Jean Claude Micallef (Sostitut), l-Onor. Carmelo Mifsud Bonnici u l-Onor. Joe Mizzi. 


MINUTI

Il-Minuti tal-Laqgħa Nru 20, li saret fid-9 ta’ Frar 2021, ġew ikkonfermati.


SMIGĦ FIR-RIGWARD TAN-NOMINA TA’ DR SIMON CACHIA GĦALL-ĦATRA TA’ RAPPREŻENTANT PERMANENTI FI STRASBURGU 

Il-Kumitat stieden lil Dr Simon Cachia sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li Dr Cachia bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lil Dr Cachia li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Dr Simon Cachia ta ħarsa ġenerali dwar l-esperjenza tiegħu fil-qasam legali fejn hu jipprattika bħala avukat, kif ukoll dwar il-ħidma tiegħu bħala Koordinatur tal-Presidenza Maltija tal-Kunsill tal-Unjoni Ewropea fis-snin bejn l-2015 u l-2017, f’liema perjodu kien ibbażat fir-Rappreżentanza Permanenti ta’ Malta fi Brussell. Qal ukoll li huwa kien il-Mutual Recognition of Qualifications Coordinator għal Malta u tkellem dwar il-ħidma relatata ma’ dan.

Suġġett li ġie diskuss kien il-Kunsill tal-Ewropa u l-importanza tal-parteċipazzjoni ta’ Malta fil-laqgħat tal-Kumitat tal-Ministri biex issues li huma ta’ interess għal Malta jiġu identifikati mill-bidunett.

Fil-5.00 pm, il-President tal-Kumitat irringrazzja lil Dr Simon Cachia u talbu sabiex jirtira mill-kamra sakemm il-kumitat jiddiskuti l-ħatra proposta tiegħu.

Ftit tal-mumenti wara, il-President tal-Kumitat stieden lil Dr Cachia jidħol fil-kamra fejn informah li l-Kumitat qabel li għandu jagħti parir favur il-ħatra tiegħu bħala Rappreżentant Permanenti fi Strasburgu skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

SMIGĦ FIR-RIGWARD TAN-NOMINA TAL-IMĦALLEF EMERITU NOEL CUSCHIERI GĦALL-ĦATRA TA’ CHAIRPERSON TAL-BORD TAL-AWTORITÀ GĦALL-EDUKAZZJONI AVVANZATA U OGĦLA

Il-Kumitat stieden lill-Imħallef Emeritu Dr Noel Cuschieri sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li Dr Cuschieri bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lill-Imħallef Emeritu Dr Cuschieri li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Dr Noel Cuschieri tkellem dwar il-ħidma tiegħu bħala Chairman tal-Kummissjoni Nazzjonali għal Edukazzjoni Avvanzata u Ogħla, f’dawn l-aħħar ftit xhur, u tkellem dwar l-isfidi li s-settur tal-edukazzjoni jippreżenta. Huwa tkellem dwar il-ħtieġa ta’ quality assurance minn provdituri liċenzjati u l-monitoraġġ kontinwu sabiex jiġi assigurat li qed jinżamm l-istandard fil-kwalità tal-programmi edukattivi provduti.

Fil-5.13 pm, il-President tal-Kumitat irringrazzja lil Dr Noel Cuschieri u talbu sabiex jirtira mill-kamra sakemm il-kumitat jiddiskuti l-ħatra proposta tiegħu.

Ftit tal-mumenti wara, il-President tal-Kumitat stieden lil Dr Noel Cuschieri jidħol fil-kamra fejn informah li l-Kumitat qabel li għandu jagħti parir favur il-ħatra tiegħu bħala Chairperson tal-Bord tal-Awtorità għall-Edukazzjoni Avvanzata u Ogħla skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Edukazzjoni.

Fil-5.16 pm, id-diskussjoni kienet konkluża u l-Kumitat ġie aġġornat.

